Эссе.
Минем педагогик осталыгым.

Кемне генә сокландырмас, шатландырмас,
укытучы хезмәтенең чын җимеше.
Балаларына ана телен бүләк итә –
менә нинди хезмәт аның эше...

     Нәрсә ул мәктәп? Минемчә, дәрес һәм тәнәфестән башка, мөстәкыйль һәм контроль эшләр, билге һәм көндәлекләрдән тыш, мәктәп тормышында иң мөһиме, ләкин авыр аңлаешлысы, күп еллар үткәч тә хәтердә, тормышта, күңелдә кала торганы  бар.
     Минем ныклы позициям: мәктәп,  ачышлар һәм  ихласлылык, укучылар һәм укытучылр өчен дә шатлык, тынычлык һәм хезмәттәшлек дөньясы. 
     Педагогик осталыгымның формуласы: беренчедән, әхлаклылык, икенчедән,  компетентлылык, өченчедән, артистлык.
       “Укытучының гадәти булып калырга хокукы юк, ул гаҗәеп серле зат ролен башкара. Кайчандыр үз өстеңә алган бу җаваплы роль еллар буе башкарыла һәм әкренләп роль булудан туктый – холыкка әверелә”.
       Мин татар теле һәм әдәбияты укытучысы. Бигрәк тә  тел һәм әдәбият кешенең эчке матурлыгы, әхлаклылыгы,  акыл эшчәнлеге,  иҗади, фикер йөртеп җавап бирү сәләтләре булган шәхес тәрбияләүгә этәрә. Замана бездән телгә, фәнгә мәхәббәт, кызыксыну, телне өйрәнүгә омтылыш уяту өчен яңа методик алымнар эзләүне таләп итә. Бүгенге көн таләбе -  яңа технологияләр, инновацион дәресләр.
       Минем фикеремчә,  заманча технологияләрне оста файдаланып, индивидуаль якын килеп эшләгәндә генә, укытучы үз фәненә карата мәхәббәт уята, тормышка яраклы шәхес тәрбияли ала. Шәхсән үзем, урта сыйныф укучылары өчен уен-дәрес, практикум-дәресләрне отышлы дип тапсам, югары сыйныф укучылары өчен – дәрес-дискуссия, конференция, семинарлар үткәрүне югары нәтиҗәгә ирешүнең бер юлы дип саныйм. 
       Бала  укып һәм тәрбияләнеп  үсеш ала. Моның шулай икәнлеген мин студетлык елларыннан ук беләм. Шуңа күрә, һәр дәресемдә, үзара аралашуга игътибар итеп, укучыларның бер-берсе һәм чынбарлык белән бәйләнешен  булдырырга тырышам. Минем укучыларым төрле: зурлар һәм кечкенәләр, күңеллеләр һәм моңсулар, җитдиләр һәм шаяннар.  Ләкин алар арасында бер уртаклык бар –  алар талантлы һәм кызыксынучан. Ниндидер тормыш мәшәкатьләре, өлкәннәрнең игътибарсызлыгы, курку астында булган бу талантларның табигать биргән мөмкинлекләрен ачу  - минем изге бурычым.
       Рус төркемнәрендә эшләү – үзе бер тормыш.  Бу төркемнәрдә балаларның милләте дә, сәләте дә төрле. Алар белән эшләү – иҗадилыкка нигезләнгән. Баланың “чыктым аркылы күперен” төзәтү, аны булдырмау өстендә эшләгәндә “Кар йомарламы” принцибын (иптәшеңнең җавабына үзеңнекен өстәп сөйләмне үстерү); коллегам уйлап чыгарган схемалар буенча җөмлә төзү (яки җөмләне төзәтү), “Ком сәгате” буенча хикәя эчтәлеген, автор фикерен  тиз вакыт эчендә билгеләп, калган вакытны текст буенча бәйләнешле сөйләм үстерүгә сарыф итү; “Кызыл шар” ату (кызыл шар эләккән укучы сорауга җавап бирә); “Ассоциация” уенын үткәрү (тема буенча яңа сүзләрнең истә калуын тикшерү) көтелгән нәтиҗәләрне бирә.  Әлеге үзенчәлекле төркемнәрдә монологик сөйләм үстергәндә кластерлар (схемалар,  терминологик модельләр, терәк сүзләр, сүзтезмәләр) куллану зур ярдәм күрсәтә. Яңа тема буенча кластерларны тулыландыру укучыларның сүзлек байлыгын арттыра. 
      Сәләтле, көчле балалар белән эшләүгә дә зур игътибар бирәм, чөнки файдалы эш белән мәшгуль булмаган акыл эшчәнлеге, кирәк булмаган, ә кайвакытта  зарарлы эшләр белән шөгыльләнә. Үземнең һәрдаим җаваплылык белән дәресләргә, сыйныфтан тыш чараларга әзерләнүем белән,  телләр өйрәнүнең шәхес тәрбияләүдә зур роль башкаруын балалар зиһененә җиткерергә тырышам. Телче булмасалар да, җаваплылык, максатчанлык, инсафлылык, дөрес фикер йөртә белү,  кешелеклелек, мөстәкыйльлек сыйфатлары тормыш юлында уңышка, бәхеткә юл ачачак.
      Мин 5 бәхет баскычын билгелим:
1. Мин яшим.
2. Мин алдым.
3. Аралашам.
4. Иҗат итәм.
5. Үземнән соң калдырам.
 Нәтиҗә: биреп, алырга.
Мин шушы баскычлардан күтәреләм һәм укучыларымны да үзем белән әйдим.

